
Qeqqata Kommunia 

Makkorsip Aqq. 2 

Postboks 1014 

3911 Sisimiut 

 

Sisimiut eqqaanni imeqarfimmut killeqarfikkoortumik 

aqqusinniornermik pilersitsinissamut 

ingerlatsinissamullu immikkut ittumik 

akuersissuteqarneq 
 

 

Qeqqata Kommunianit (matuma kingorna ‘Qinnuteqartoq) Sisimiut eqqaanni 

imeqarfiup killeqarfiatigoorluni aqqusinniornissamut immikkut ittumik 

akuerineqarnissamik qinnuteqaat ulloq 14. decembari 2021 Nunalerinermut, 

Imminut Pilersornermut, Nukissiutinut Avatangiisinullu Naalakkersuisoqarfiup 

(matuma kingorna ’Naalakkersuisoqarfik’) tiguaa. Aqqusineq tamakkerluni 

Sisimiut aamma Kangerlussuup akornanniippoq.  

 

Aalajangiineq  
Naalakkersuisut matumuuna Sisimiut eqqaanni imeqarfiup killeqarfiatigoortumik 

aqqusiniliinissamut aamma aqqusernup ingerlanneqarnissaanut, ilanngullugit 

ATV-nut aqqutissaq, Avatangiisit innarlitsaaliornissaannut inatsimmi1 § 29, 

imm. 1 naapertorlugu immikkut ittumik akuersissuteqarput. 

 

Immikkut ittumik akuersissuteqarneq qinnuteqaammi 14. decembari 2021-

meersumi Qinnuteqartumit paasissutissat tunngavigalugit tunniunneqarpoq, 

aammalu atugassarititaasut matuma kinguliani allassimasut atuutsillugit 

tunniunneqarluni. Atugassarititaasunik unioqqutitsineq, immikkut ittumik 

akuersissuteqarnerup tunuartinneqarneranik, malitseqarsinnaavoq, takuuk 

Avatangiisit innarlitsaaliornissaannut inatsimmi § 29, imm. 2.  

 

Atugassarititaasut  

 

Nalinginnaasumik  

 

1. Immikkut ittumik akuersissuteqarneq Qinnuteqartumut tunniunneqarpoq 

aammalu Naalakkersuisoqarfimmiit ersarissumik akuersisoqartinnagu allanut 

tunniunneqarsinnaanani. 

 

 
1 Avatangiisit innarlitsaaliorneqarnissaanik Inatsisartut inatsisaat nr. 9, 22. november 2011-

meersoq 

2. Immikkut ittumik akuersissuteqarnermi Sisimiuniit Kangerluarsuk Tullermut 

aqqusinermut ASN-imut akuersissuteqarneq taarserneqanngilaq. 

Taamaattumik immikkut ittumik akuersissuteqarneq manna ASN-imut 

akuersissuteqarnermut ataqatigiissillugu isigineqassaaq, taamaattumillu 

Qinnuteqartoq immikkut ittumik akuersissuteqarnerup peqatigisaanik, 

imeqarfiup killeqarfiani ATV-nut aqqutissap aamma ujaraaqqanik 

aqqusiniliap sanaartorneqarnerannut ingerlanneqarnerannullu tunngatillugu 

ASN-imut akuersissuteqarnermut atugassarititaasut malinnissaannut, 

pisussaaffeqarpoq.     

 

3. ATV-nut aqqutissap aamma ujaraaqqanik aqqusiniliap pilersinneqarnerat 

ingerlanneqarnerallu qinnuteqaammi paasissutissanut naapertuuttumik 

pissaaq, ilanngullugu imeqarfiup killeqarfiatigoortumik aqqusinermut nunap 

assinga. Qinnuteqaatip aammalu atugassarititaasut matuma kinguliani 

allassimasut akornanni nalornissuteqartoqartillugu imaluunniit 

naapertuutinngitsoqartillugu, atugassarititaasut matuma kinguliani 

allassimasut atorneqassapput. 

 

4. Qinnuteqartup ingerlatassat tamaasa tamakkiisumik akisussaaffigai, 

ilanngullugit nalaatsinerlunnerusinnaasut/kuutsitsisoornerusinnaasut, 

imeqarfimmut killeqarfiup iluani ATV-nut aqqutissap aamma ujaraaqqanik 

aqqusiniliap pilersinneqarnerannut aserfallatsaaliorneqarnerannullu atatillugu 

pisut. ATV-nut aqqutissap aamma ujaraaqqanik aqqusiniliap 

ingerlanneqarneranni nalaatsinerluttoqassappat/kuutsitsisoortoqassappat, 

tamatumunnga atatillugu Qinnuteqartoq iliuuseqartussaatitaavoq aammalu 

mingutsitsinerup suulluunniit iliuuseqarfiginissaanut iluarsinissaanullu 

akisussaasuulluni. Akisussaaffik Naalakkersuisoqarfik erseqqissumik 

akuersinngippat, allanut tunniunneqarsinnaanngilaq. 

 

5. Qinnuteqartoq upalungaarsimanermut pilersaarummik, 

Naalakkersuisoqarfiup suliassap aallartinnginnerani 

akuersissuteqarfigisassaanik, suliaqassaaq. Pilersaarummi ilaatigut imermik 

imerneqarsinnaasumik ajornartoornermi pilersuinissaq, 

upalungaarsimanermut atortut, upalungaarsimasunut attaveqarfissat il.il. 

sumiissusersineqassapput. 

 

Sanaartukkat  

 

6. Sulisut tamarmik imeqarfiup killeqarfiani maskiinanik sanaartornermi 

atorneqartunik aammalu biilinik sanaartornermi atorneqartunik ingerlatsisut 

(sanaartornerup immikkoortuani aamma aqqusernit aserfallatsaaliornerannut 

pisussamut atatillugu atuuppoq), immikkut ittumik akuersissuteqarnermut 

matumunnga atugassarititaasut ilisimassagaat Qinnuteqartup qulakkiissavaa. 

 

7. Maskiinat aamma biilit sanaartornermi atorneqartut ullut tamaasa, 

imeqarfimmut killeqarfimmut ingerlalinnginneranni, hydraulik-inut 

aamma/imaluunniit motoorinut uuliap erngarsinnaaneranut 

misissorneqartassapput. Tamanna ATV-nut aqqutissap aamma ujaraaqqanik 

aqqusiniliap pilersinneqalernerisa nalaanni kiisalu siunissami 

aserfallatsaaliuilluni suliaqarnernut atatillugu atuutissaaq. 

 

8. Qinnuteqaammi ATV-nut aqqutissap aamma ujaraaqqanik aqqusiniliap 

sanaartorneqarnerannut atatillugu mingutsitsinerup pinngitsoortinnissaanut 

pisariaqartumik upalungaarsimaneq qulakkeerneqassaaq, ilanngullugu 

erngartoqarnissaanik, kuutsitsisoortoqarnissaanik il.il. pitsaaliuinissamut 

iluarsiinissamullu atortussanik pisariaqartunik tamatigut nassartarluni (baalia 

kuserfissaq, atortut milluaasussat, assaanermut atortut il.il.). 

 

9. Pisuni imermik imerneqarsinnaasumik isumalluutinut imaluunniit 

pilersuinerup isumannaatsuuneranut pingaaruteqartuni tamaginni 

Qinnuteqartoq nammineq iliuuseqarluni pinngitsoortitsinissamut 

iliuusissanik pisariaqartunik iliuuseqassaaq aammalu pisoqariitsiarnerani 

Naalakkersuisoqarfik, Kalaallit Nunaanni Uumasunut Nakorsaqarfik 

Inuussutissalerinermullu Oqartussaqarfik, Nukissiorfiit aamma Sisimiuni 

Nukissiorfinni ingerlatsinermut pisortaq nalunaarfigissallugit. 

 

10. Pisuni allani (tassa imaappoq pisut imermik imerneqarsinnaasumik 

isumalluutinut imaluunniit pilersuinerup isumannaatsuuneranut 

pingaaruteqanngitsuni), assersuutigalugu maskiinanit biilinillu 

sanaartornermi atorneqartunit erngartoqarneranik, kuutsitsisoortoqarneranik 

assigisaannilluunniit pisoqarneranik ilaqartuni, ullup suliffiusup 

naannginnerani Naalakkersuisoqarfik ilisimatinneqassaaq. Ilisimatitsissut 

erngartup, kuutsitsisoornerup il.il. suussusaa annertussusaalu pillugit 

paasissutissanik ilaqartinneqassaaq (ass. kuutsittuukkat annertussusaat 

aamma nunaminertap sunnerneqartup angissusaa). Naalakkersuisoqarfik 

paasissutissanik annertunerusunik piumasinnaavoq aammalu pissutaasup 

paasineqarnissaata iluarsineqarnissaatalu aammalu Naalakkersuisoqarfiup 

mingutsitsinissaq navianaateqanngitsoq nalileereernissaata tungaanut 

ingerlaartarnerup ingerlaannarnissaa inerteqqutigisinnaallugu. 

 

11. Maskiinanik sanaartornermi atorneqartunik orsersuineq inissisimatitsinerlu 

aallaaviatigut imeqarfimmut killeqarfiup avataani pissaaq, taamaattoq takuuk 

Sisimiuniit Kangerluarsuk Tullermut aqqusinermut ASN-imut 

akuersissuteqarnermi atugassarititaasoq 20.   

 

Ingerlatsineq 

 

12. Imeqarfimmut killeqarfiup iluani ingerlaarneq taamaallaat aqqutissami 

ilusiliaq 1-imi nalunaaqutsigaasumi pissaaq. 

 

13. Pinngoqqaatit avatangiisiniittuunngitsut, akuutissanit uumaatsunit uuliamillu 

tunisassiat kiisalu usit navianartut imeqarfimmut killeqarfiup iluani 

assartorneqaqqusaanngillat imaluunniit uninngasuutigeqqusaanatik. 

 

14. Atugassarititaasoq 13 apeqqutaatinnagu imeqarfimmut killeqarfiup iluani 

ikummatissamik assartuisoqarsinnaavoq, taamaattoq makkua atuupput:  

• Ikummatissaq taamaallaat ikummatissamut puussani CE-mik 

nalunaaqutsigaasuni assartorneqaqqusaavoq.  

 

• Ikummatissamut puussat CE-mik nalunaaqutsigaasut annerpaamik 20 

literinik imaqarsinnaassapput.  

 

• Nammineq atugassanik ikummatissanik taamaallaat nassaqqusaavoq. 

 

• Ikummatissaq nappartisimaneqassaaq, isumannaatsumik 

matuneqarsimassalluni aammalu aalajangerneqarsimassalluni 

aamma/imaluunniit qamutiniit nakkarnissaanut 

isumannaallisaasoqassalluni.  

 

• Ikummatissap puui piumasaqaammik matuma siuliani 

naammassinnissinnaasunik amerlassusilerlugit taamaallaat 

nassaqqusaapput, taamaattoq biilit ikummatissanut tankiata 

imarisinnaasaasa saniatigut annerpaamik ikummatissaq 100 literi 

nassaqqusaavoq.    
 

• Niuerutiginissaa siunertaralugu ikummatissamik assartuineq 

inerteqqutaavoq, ilanngullugu tankbiilinik ingerlaarneq.  

 

15. Imeqarfiup killeqarfiata iluani biilit ATV-t aqqutissaanni aamma 

ujaraaqqanik aqqusiniliami ingerlaarnissamut naleqquttut, kisimik 

atoqqusaapput. Tamatuma saniatigut biilit ATV-t aqqutissaasa aamma 

ujaraaqqanik aqqusiniliap silissusaata iluani isumannaallisaanikkut 

illersorneqarsinnaasumik imminnut saneqqussinnaassapput.  

 

16. Imermik imerneqarsinnaasumik isumalluutinut imaluunniit pilersuinerup 

isumannaatsuuneranut pingaarutilimmik pisoqarnerini tamaginni 

Qinnuteqartoq nammineq suliniuteqarnermigut pinngitsoortitsinissamut 

iliuusissanik pisariaqartunik ingerlaannaq iliuuseqassaaq aammalu 

pisoqarniariarnerani Naalakkersuisoqarfik, Kalaallit Nunaanni Uumasunut 

Nakorsaqarfik Inuussutissalerinermullu Oqartussaqarfik, Nukissiorfiit 

aamma Sisimiuni Nukissiorfinni ingerlatsinermut pisortaq 

nalunaarfigissallugit. 

 

17. Uuliamik aamma akuutissanik uumaatsunik kuutsitsisoornerit qanorluunniit 

ittut tamarmik ingerlaannaq sumiiffimmiit peerneqassapput, aammalu 

nalaatsinerlunneq pisoqarniariarnerani Naalakkersuisoqarfimmut, Kalaallit 

Nunaanni Uumasunut Nakorsaqarfik Inuussutissalerinermullu 

Oqartussaqarfimmut, Nukissiorfinnut aammalu Sisimiuni Nukissiorfinni 

ingerlatsinermut pisortamut nalunaarutigineqassalluni. 

 

18. Biilinik imeqarfimmut killeqarfiup iluani aseruasoqassappat, taanna 

sapinngisamik sukkanerpaamik peerneqassaaq, taamaalilluni naasoqarfinni 

nunamilu mingutsitsisoqassanani imaluunniit ajoqusiisoqassanani. Biilit 

kommunalbestyrelsip uparuaareernerata kingorna peerneqarsimanngippata, 

kommunalbestyrelsip biilit piginnittup akiligassaanik 

annaasaqaatigisinnaasaanillu nuussinnaavai. 

 

19. Eqqagassat tamarmik nassarneqassapput, aammalu pinngortitamut 

qimaannaqqusaanatik. 

 

20. Aqqusineq tatsip imeqarfiup eqqaani aqqutissaq ataasiinnanngorlugu 

nerukillineqassappat, qinnuteqartoq aqqusinikkoornermut 

maleruagassiissaaq, taamaalillutik biilit akornuteqanngitsumik imminnut 

saneqqussinnaassallutik.  

 

21. Qinnuteqartoq allagartalersuissaaq, imeqarfimmut killeqarfimmi (Sisimiuniit 

isigalugu) tikiffissamiit, taseq imeqarfik saneqqullugu, aammalu aqqusernup 

Alanngorsuarmi sisorartarfik saneqqunnissaata tungaanut, (takuuk ilusiliaq 1 

matuma kingulianiittoq) nalunaaquttap akunneranut 25 km sukkassusissamut 

killigitinneqartoq, allassimasumik. 

 

22. Tamatuma saniatigut kitaata tungaaniit (Sisimiut) aammalu kangiata 

tungaaniit (Kangerlussuaq) imeqarfiup killeqarfianut tikiffissami, tatsip 

imeqarfiup saniani kiisalu Alanngorsuarmi sisorartarfimmi biilit 

uninngasarfianni allagartalersuisoqassaaq, tassani erseqqissumik 

allassimassalluni:  

 

• Sumiiffimmi suut 

assartoqqusaannginnersut/uninngateqqusaannginnersut, takuuk 

atugassarititaasoq 13.  

 

• Immikkut ittumik akuersissuteqarnermi matumani atugassarititaasoq 

14 malillugu piumasaqaatinut naapertuuttumik taamaallaat 

ikummatissamik assartueqqusaasoq. 

 

• Sumiiffimmi eqqagassat qimaannaqqusaanngitsut. 

 

• Oqarasuaatip normua ulloq unnuarlu ammasartoq, Qeqqata 

Kommuniata/ upalungaarsimanermut oqartussat nalaatsinerlunnermi 

aamma/imaluunniit uuliamik tunisassianik kuutsitsisoornermi 

imaluunniit kuutsitsisoornermik imaluunniit ajutoortunik 

takusaqarnermi attavigineqartussaq. Allagartat taakkua 

Qinnuteqartumit aserfallatsaaliorneqassapput. 

     

23. Immikkut ittumik akuersissuteqarneq manna, nalunaarutigineqareernerata 

kingorna ukiut sisamat iluanni atorneqanngikkuni, atorunnaassaaq. 

Tunngaviusoq aamma suliassamut nassuiaatit 

Qinnuteqaat naapertorlugu aqqusineq Sisimiuniit Kangerluarsuk Tulleq tikillugu 

immikkoortukkaartumik pilersinneqartussaavoq (ilusiliaq 1). Aqqusineq 

aallaqqaammut ATV-inut aqqutissatut pilersinneqassaaq aammalu 6-7 meterinik 

silissuseqalerlugu aqqutissat marlunngorlugit ujaraaqqanik 

aqqusininngortinneqassalluni. Aqqusernup ilaani ataasiakkaani 

asfaltilersuisoqarsinnaavoq.  

 

 
Ilusiliaq 1: Sisimiut aamma Kangerlussuup akornanni aqqutissatut pilersaarutigineqartoq. Ilusiliami 

takuneqarsinnaasutut, aqqusineq sumiiffimmi ”Alanngorsuup” aamma ”Nasiffiup” 

akornanni sumiiffimmi ATV-t aqqutissaannit allaanerusussaavoq.  
 

Aqqusineq qanoq sananeqarniarnersoq qinnuteqaammi erseqqinnerusumik 

nassuiarneqarpoq, taamatullu mingutsitsinissamut tatsip imeqarfiup aamma 

imeqarfimmut killeqarfiup illersornissaanut sillimaniarnermi iliuusissat suut 

iliuuserineqassanersut, ilaatigut allassimalluni. Tamatuma erseqqinnerusumik 

samminissaanut ASN-mut nassuiaammi kapitali 6 ilanngussartaqartoq aammalu 

immikkut ittumik akuersissuteqarnerup matuma naalernerani immikkoortoq 

”pitsaaliuinermi iliuusissat” innersuussutigineqarput. 

 

Oqaatigineqassaaq immikkut ittumik akuersissuteqarnermi matumani taamaallaat 

imeqarfimmut killeqarfiup iluani aqqusinniornissaq aqqusinermilu 

ingerlatsinissaq kisimik isummerfigineqarmata. Imeqarfiup killeqarfiata 

avataaniittumik aqqusinniorneq aqqusinermillu ingerlatsineq immikkut ittumik 

akuersissuteqarnerup aalajangiiffigineqarnerani matumani taamaalilluni 

ilaatinneqanngillat, kisiannili paarlattuanik Sisimiuniit Kangerluarsuk Tullermut 

aqqusinermut aamma Kangerlussuarmiit Kangerluarsuk Tullermut 

aqqusinermut ASN-imut akuersissuteqarnikkoortumik 

maleruagassiivigineqarluni. Tamatuma saniatigut asimi biilerneq ataatsimut 

isigalugu kommunalbestyrelsip aalajangiisinnaatitaanerata ataaniippoq, takuuk 

Assartuutit motoorinik ingerlatillit atorneqarneri pillugit Namminersorlutik 

Oqartussat nalunaarutaat nr. 10, 10. oktober 2013-imeersoq. 

 

Inatsisini tunngavissat il.il. 
Avatangiisit innarlitsaaliornissaannut inatsimmi kapitali 6-imi imermut 

imerneqarsinnaasumut maleruagassat piumasaqaatinik arlalinnik imaqarput, 

ilanngullugu § 28, imm. 2-imi inerteqquteqarneq, erngup imerneqarsinnaasup 

illersornissaanik siunertaqartoq. Imeqarfimmut killeqarfiup iluani akuutissanik 

mingutsitsisartunik eqqussisoqannginnissaa maleruagassani 

qulakkeerneqartussaavoq.  

 

Suliami matumani assartuutinik motoorinik ingerlatilinnik aamma 

sakkunik/sannatinik motoorinik ingerlatilinnik atuinissap kiisalu § 28, imm. 2, 

nr. 1, 2-mi aamma 3-mi aqqusinniornissap inerteqqutigineqarnerat 

qimerluussallugu naleqqutissaaq. Aalajangersakkat taakkua, Qinnuteqartup 

suliassamik piviusunngortitsisinnaanissaanut, maannakkut akornusiipput. 

 

Taamaattoq § 29, imm. 1 naapertorlugu § 28, imm. 2-imi inerteqquteqarnerup 

saneqqunneqarnissaa akuersissuteqarfigineqarsinnaavoq. § 29, imm. 1-imut 

siunertaavoq, inuiaqatigiinni pissutsit pingaarutillit tamanna pisariaqartillugu 

pisoqartillugu, imeqarfimmut killeqarfiit pillugit maleruagassat qaqutigoortumik 

saneqqunneqarnissaanut akuersissuteqarnissamut Naalakkersuisut 

periarfissinnissaat. Aalajangersagaq periarfissakitsumik immikkut ittumik 

akuersissuteqarnissamut periarfissaavoq, aammalu ataatsimut isigalugu pisuni 

ikittuinnarni immikkut ittumik akuersissuteqarnerit pisarsimapput. 

 

Avatangiisit innarlitsaaliornissaannut inatsimmi § 29, imm. 2-mi 

erseqqissarneqarpoq, imermik imerneqarsinnaasumik isumalluutit 

mingutsinneqarnissaat navianartorsiortoq naliliisoqartillugu § 29, imm. 1 

malillugu immikkut ittumik akuersissuteqarneq sukkulluunniit 

allanngortinneqarsinnaasoq imaluunniit taarsiinertaqanngitsumik 

tunuartinneqarsinnaasoq. 

 

Oqaatigineqassaaq Sisimiut eqqaanni imeqarfiup killeqarfilerneqarneranut 

immikkut ittumik maleruagassat pillugit Namminersorlutik Oqartussat 

nalunaarutaat normu 9 ulloq apriili 30-iat 2015-imeersumi sisorarnissaq, 

ukiukkut qamuteralannik, qimussimik aamma sisorarfinni aqqutissanut 

maskiinamik ingerlaarnissaq, Alanngorsuarmi sisorarfinnik ingerlatsineq kiisalu 

ikummatissamik assartuineq, uninngasuuteqarneq atuinerlu akuerineqarpoq. 

Nalunaarummi aamma tassa ukiukkut imeqarfiup killeqarfiani biilit 

hydraulikuuliamik, uuliamik tarnutissamik/motoorinoortumik aammalu 

ikummatissamik akuerisaasumik atuiffiusut akuerisaapput. Uulia imaluunniit 

ikummatissaq qanoq annertutigisoq sisorarfinni aqqutissanut maskiinat 

imaluunniit qamuteralaat ikummatissanut tankiminni nassaqqusaaneraat, 

nalunaarummi piumasaqaatigineqanngilaq, kisianni taamaallaat ikummatissanut 



 

8 
 

puussani CE-mik nalunaaqutsigaasuni ikummatissap assartorneqartup 

annertussusaanut piumasaqaateqarluni.  

 

Kiisalu oqaatigineqassaaq, avatangiisit innarlitsaaliornissaannut inatsimmi 

kapitali 6-imi maleruagassat malillugit aalajangiisoqannginnerani 

kommunalbestyrelsip (Qeqqata Kommunia), Nunatta Nakorsaaneqarfiata, 

Kalaallit Nunaanni Uumasunut Nakorsaqarfik Inuussutissalerinermullu 

Oqartussaqarfiup tusarniaaffigineqarnissaat, avatangiisit innarlitsaaliornissaannut 

inatsimmi § 33-mi piumasaqaatigineqarmat, ilanngullugu § 29, imm. 1 malillugu 

immikkut ittumik akuersissuteqarnissaq pillugu aalajangiinerni. Tamatumunnga 

tapiliullugu aamma suliassani imeqarfimmut killeqarfinnut immikkut ittumik 

akuersissuteqarfiusussani Nukissiorfiit tusarniaanermi akuutittarlugu, 

Naalakkersuisoqarfik suleriaaseqarpoq.    

 

Tunngavissat  

Avatangiisit innarlitsaaliornissaannut inatsimmi § 33-imut naapertuuttumik 

immikkut ittumik akuersissuteqarneq manna (Sisimiuniit Kangerluarsuk 

Tullermut aqqusinermut ASN-imut akuersissuteqarnissamut missingiummut 

ilanngullugu) kommunalbestyrelsimut (Qeqqata Kommunia), Nunatta 

Nakorsaaneqarfianut, Kalaallit Nunaanni Uumasunut Nakorsaqarfik 

Inuussutissalerinermullu Oqartussaqarfimmut kiisalu Nukissiorfimmut 

sioqqutsisumik tusarniaassutigineqarpoq.  

 

Qeqqata Kommunia erseqqissaanermut paasinarsisitsinissamullu tunngasunik 

ataasiakkaanik oqaaseqaateqarpoq, atugassarititaasuni ataasiakkaani 

iluarsiinissamut pissutissaqalersitsisunik, kisianni avatangiisinik 

allanngutsaaliuinermut ajoqutaanatik pingaaruteqanngitsunik, taamaattumillu 

immikkut ittumik akuersissuteqarnerup nutaamik tusarniaassutigalugu 

nassiunnissaanut pissutissaqalersitsisimanani. 

 

Nunatta Nakorsaaneqarfia, Uumasunut Nakorsaqarfik Inuussutissalerinermullu 

Oqartussaqarfik imaluunniit Nukissiorfiit immikkut ittumik 

akuersissuteqarnermut oqaaseqaatinik nassiussisimanngillat.  

 

Kisianni Nukissiorfiit aqqusiniliornissamut ASN-imut nassuiaammut 

tusarniaanermut, taassuma tusarniaassutigineqarnerani, akissuteqaammik 

siusinnerusukkut nassiussipput. Tusarniaanermut akissuteqaatit tusarniaaneq 

pillugu nalunaarusiami (tusarniaanermut allakkiaq), Sisimiuniit Kangerluarsuk 

Tullermut aqqusinermut ASN-imut akuersissuteqarnerup aammalu maannakkut 

immikkut ittumik akuersissuteqarnerup peqatigisaanik tamanut 

saqqummiunneqartumi, sumiiffissarsineqarput. 

 

Naammagittaalliorneq  

Avatangiisit innarlitsaaliornissaannut inatsimmi § 60, imm. 1 naapertorlugu 

aalajangiineq, Avatangiisit Innarlitsaaliorneqarnissaat pillugit 

Naammagittaalliuuteqartarfimmut, Naalakkersuisunit pilersinneqartumut, 

naammagittaalliuutigineqarsinnaavoq, takuuk ASN-imut nalunaarummi § 33. 

Avatangiisit innarlitsaaliornissaannut inatsimmi § 60, imm. 2 naapertorlugu 

naammagittaalliorsinnaatitaapput: 

 

• Aalajangiiffigineqartut 

• Nunatsinni Nakorsaaneqarfik 

• Kinaluunniit suliap qanoq naammassineqarnissaanut nammineq 

immikkut annertuumillu soqutigisaqartoq 

• Peqatigiiffiit suleqatigiiffiillu, malittarisassatik naapertorlugit nunanik 

peqqissarfiullutik qasuersaarfiusartunik, avatangiisinik pinngortitamillu 

annertuumik soqutigisanik isumagisaqarnissamik siunertaqartut 

 

Naammagittaalliornissamut piffissamut killigitinneqarput sapaatit akunneri 

arfinillit, avatangiisit innarlitsaaliornissaannut inatsimmi § 60, imm. 3 

naapertorlugu aalajangiinerup nalunaarutigineqarnerata ulluaniit naatsorsorlugu. 

 

Naammagittaalliussagaanni taanna uunga nassiunneqassaaq: 

 

Nunalerinermut, Imminut Pilersornermut, Nukissiutinut Avatangiisinullu 

Naalakkersuisoqarfik 

Imaneq 1A 

Postboks 1614 

3900 Nuuk 

E-mail: pan@nanoq.gl 

 

Naalakkersuisoqarfiup tamatuma kingorna naammagittaalliuutigineqartoq 

Avatangiisit Innarlitsaaliorneqarnissaat pillugit 

Naammagittaalliuuteqartarfimmut nassiutissavaa, najoqqutassanik suliap 

naliliivigineqarnerani ilaatinneqartunik ilaqartillugu. Peqatigisaanik suliami 

naammagittaalliuut tiguneqarsimasoq suliami pineqartut paasitinneqassapput. 

 

Naammagittaalliuuteqartarfiup aalajangiinera allaffissornermut oqartussamut 

allamut ingerlateqqinneqarsinnaanngilaq, takuuk Avatangiisit 

innarlitsaaliornissaannut inatsimmi § 60, imm. 4. 

 

Avatangiisit innarlitsaaliornissaannut inatsimmi § 63, imm. 1 naapertorlugu, 

tamaneersut naammagittaalliuutaat, Naalakkersuisut allamik 

aalajangiisimanngippata, piffissami Avatangiisit Innarlitsaaliorneqarnissaat 

pillugit Naammagittaalliuuteqartarfiup naammagittaalliuummik suliarinninnerata 

nalaani kinguartitsinermik sunniuteqartussaanngilaq. 

 

Naammagittaalliornissamut piffissamut killigititaq naatinnagu, illuliornermut 

sanaartornermullu suliaqarnerit aallarteqqusaanngillat, takuuk Avatangiisit 

innarlitsaaliornissaannut inatsimmi § 64, imm. 1. 

 

Aalajangiineq aalajangiinerup nalunaarutigineqarnerata kingorna qaammatit 

arfinillit iluanni eqqartuussivinnut suliakkiunneqarsinnaavoq, takuuk 

Avatangiisit innarlitsaaliornissaannut inatsimmi § 65. 

mailto:pan@nanoq.gl


 

10 
 

Naalakkersuisoqarfiup oqaaseqaatai 
Inuiaqatigiinnut annertuumik pingaaruteqarnera 

Naliliisoqarpoq aqqusiniliineq takornarianut aammalu Sisimiuni 

inuussutissarsiortunut taamatullu Kangerlussuup aamma Sisimiut akornanni 

assartuisinnaanermut, inuiaqatigiinni annertuumik pingaaruteqassasoq. 

Tamatuma saniatigut aqqusineqalernerani innuttaasut Sisimiut Kangerlussuullu 

akornanni nunarujussuarmut aammalu UNESCO-mi nunarsuarmi 

kingornussassaqarfimmut Aasivissuit – Nipisat, immap sermillu akornanni Inuit 

aallaaniartarfianut ornigunnissamut periarfissiisoqarnissaa, aalajangiinermi 

matumani pingaartinneqarpoq. 

 

Pitsaaliuilluni iliuusissat 

Peqatigisaanik sanaartornerup ingerlatsinerullu immikkoortuini ATV-nut 

aqqutissaq aamma ujaraaqqanik aqqusiniliaq avatangiisinik 

allanngutsaaliuinermut atugassarititaasunit Sisimiuniit Kangerluarsuk Tullermut 

aqqusinermut ASN-imut akuersissuteqarnermi allassimasunit 

maleruagassiivigineqassaaq aammalu ilaatigut ATV-nut aqqutissap aamma 

ujaraaqqanik aqqusiniliap imeqarfimmut killeqarfimmi aamma tatsimi 

imeqarfimmi ajutoornissanik mingutsitsinissamillu pitsaaliuisumik 

pinngitsoortitsisussamillu sananeqarnissaat qulakkeerneqassalluni, ilanngullugit:  

 

• Tatsimut imeqarfimmut qaninnerpaami aqqusinniorneq (200-300 

meterinik isorartussusilik) akimut uinganilerlugu sananeqassaaq, 

taamaalilluni imeq nunap qaavaniittoq immaqalu sanaartornermut 

ingerlatsinermullu immikkoortumi kuutsitsisoorneq tatsimit 

imeqarfimmit kussinermut pitsaaliuiffiusumut aamma/imaluunniit 

tasinngortamut aammalu tatsimit imeqarfiusumit aammalu 

Kangerluarsunnguup iterlaanut ingerlaqqittumik kuutsinneqassalluni.  

• Aqqusineq aqqusernup tatsimut imeqarfimmut killittup sinaani 

portusuumik sinilerlugu sananeqassaaq (ilusiliaq 2), taamaalilluni 

annertunerusumik kuutsitsisoorneq toqqaannartumik tatsimi 

siammartinneqarsinnaassanani.  

• Aqqusernup aamma tatsip imeqarfiup akornanni, aqqusernup 

toqqaannartumik tatsimut killeqarfiani biilit avammut 

nakkarnaveeqquserneqassapput (200-300 meterit miss.), taamaalilluni 

biilit toqqaannartumik tatsimut ingerlaannarnissaannut aarlerinaataasoq 

annikitsuutinneqassalluni. Biilit avammut nakkarnaveeqqutaat 

aqqusernup portusuumik sinillip sinaanut ikkunneqassaaq (ilusiliaq 2).  

• Taseq imeqarfik sinerlugu aqqusineq nunamut ameraasalerlugu 

assingisaanilluunniit atortulerlugu sananeqassaaq (ussissaatit qaleriit 

polymert-inik sanaajusut), taamaalilluni uuliakoortoqassappat alliaanit 

millungunneqassalluni, tassanngaaniillu tatsimut imeqarfimmut 

seerilissanani.  

• Taseq imeqarfik sinerlugu ATV-t aqqutissaat aamma uuliamut 

ussissumik ameraasalerlugu kiisalu illuatungaani akimut tatsimiit 

aqqutissap qaqqamut sammisortaani kussinermut uinganilerlugu 

sananeqassaaq. Tamatuma saniatigut ATV-t aqqutissaata aamma tatsip 

imeqarfiup akornanni portusuumik sinilerneqassaaq aammalu biilinut 

nakkarnaveeqquserneqassalluni, ujaraaqqanik aqqusinniornermi pisup 

assinganik.  

• Imeqarfiup killeqarfianiit tatsip imeqarfiup kuuffianut kussinermiit 

kuuffiliisoqassaaq. 

• Ajutoornissap pinngitsoortinnissaa, peqatigisaanillu pujoralatserinissap 

pinngitsoortinnissaa siunertaralugu, imeqarfimmut killeqarfimmut 

tikittarfimmiit (Sisimiuniit isigalugu), taseq imeqarfik saneqqullugu 

aammalu Alanngorsuarmi sisorartarfimmut nalunaaquttap akunneranut 

25 km sukkassusissanut killigitinneqassaaq. Tatsip imeqarfiup eqqaani 

taamatuttaaq biilit marluk akornuteqanngitsumik imminnut 

saneqquttassappata, aqqusinertigut angallanneq 

maleruagassiivigineqassaaq.  

• Upernarneranut/ukialerneranut atatillugu aammalu nikerartumik nuna 

aalertarluni/qerisarluni piffissani, qaqqami tatsimut imeqarfimmut 

qaninnerpaani qunnerni erngup qerinerani/aakkiartornerani ujaqqat 

imaluunniit qaarsup katangarneri piffissap ingerlanerani 

katangarsinnaapput. Pissutsit taakkua isumannaallisaanermik 

pissuteqartumik ukiut tamaasa alapernaarsorneqassapput, aammalu 

ujaqqat imaluunniit katangartoqartoq paasineqarpat, taakkua 

ammukartinneqassapput imaluunniit kisanik aalajangerneqassallutik, 

taamaalilluni aqqusernup tikikkuminassusaa sunnerneqassanani aammalu 

ajutoornissap aarlerinaateqarnera annikillisinneqassalluni. 

• Tatsimut imeqarfimmut qaninnerpaap sumiiffiup iluani aqqusineq 

aputaajaavilerlugu sananeqassaaq, tamannalu isumaqarpoq, 

aputaajaanermi aput tatsimut inissinneqartassanngitsoq. Aputaajaaneq 

pisariaqartitsineq malillugu pissaaq, aammalu aputaajaanermi aputip 

inissinneqarnera imeqarfimmut killeqarfiup avataaniitinneqassalluni.  

 

Ilusiliaq 2: Sanimut kipisaq – taseq imeqarfik sinerlugu aqqusinniornissamut tunngaviusoq. 

 

Ataatsimut isigalugu Naalakkersuisoqarfik naliliivoq, suliniutissat taakkua – 

immikkut ittumik akuersissuteqarnermi matumani atugassarititaasunut kiisalu 

Sisimiuniit Kangerluarsuk Tullermut aqqusinermut ASN-imut 

akuersissuteqarneq malillugu atugassarititaasunut ataqatigiissillugit (takuuk 

immikkut ittumik akuersissuteqarnermi matumani atugassarititaasoq 2) – 

aqqusinniorneq aammalu aqqusernup ingerlanneqarnera kiisalu suliniutissanik 

aallartitsinani assartuutinik motoorilinnik ingerlaarneq pissappat, aarlerinaataasut 

akuutissanik mingutsitsisartunik kuutsitsisoornertut aammalu pujoralattut ittut 

imermik imerneqarsinnaasumik isumalluutinut aarlerinaataasussat, annertuumik 

aarlerinaataajunnaartinneqartut.  

 

Pitsaaliuinissamut suliniutissat taakkua – immikkut ittumik akuersissuteqarneq 

manna malillugu atugassarititaasunut kiisalu Sisimiuniit Kangerluarsuk 

Tullermut aqqusinermut ASN-imut akuersissuteqarneq malillugu 

atugassarititaasunut ataqatigiissillugit – taamaalillutik aqqusinniassap 

piviusunngortinneqarnerani mingutsitsisinnaanerup aarlerinaateqarnera 

annertuumik aarlerinaateqarunnaarsittussaammassuk, Naalakkersuisoqarfik 

naliliivoq suliassap inuiaqatigiinnut pingaaruteqarnera pissutigalugu Avatangiisit 

innarlitsaaliornissaannut inatsimmi § 29, imm. 1 naapertorlugu immikkut ittumik 

akuersissuteqarnissamut periarfissaqarnera naammassineqarsimasoq.   


